
        
            
                
            
        

    
	Ц. ДАМДИНСҮРЭН

	 

	МАТХААН УУЛ

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1966 онд эрхлэн хэвлүүлсэн “Ц. ДАМДИНСҮРЭН : ХАЧИН ХУРИМ (Өгүүллэг, кино тууж)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МАТХААН УУЛ

	 

	Дорнод Монголын хээр тал нутагт Матхаан гэж нэг уул байдаг. Тэнд би төрсөн өссөн юм. Тэр уулыг би өндөр уул гэж боддог байлаа. Тэр хавьд тийм өндөр уул байхгүй. Их холоос, зуугаад километрийн газраас сүндэрлэн харагддаг уул юм. Хаданд нь чоно гөлөглөдөг, хулгайч хоргоддог гэж хэлэлцдэг байлаа.

	Би залуу насандаа нутгаасаа гараад Улаанбаатарт ирж олон жил суугаад Хангайн уулархаг газарт нүд бие даслаа. Тэгээд нэг намар нутагтаа харих болж “Победа” машинд суугаад явлаа. Нутагтаа шөнө ирлээ. Жолооч маань “Би зам мэдэхгүй шүү” гэсэнд би жолоочдоо:

	“Эндхийн дов толгой хонхор хотгор бүрийг би андахгүй, Матхаан гэж нэг өндөр уул бий. Тэр ууланд машинаар явж болохгүй” гэж ярьж явлаа.

	Гэтэл над хоёр бэрхшээл тохиолдлоо. Нэгд, мориор өдөржин явж хүрдэг газрыг машинаар нэг хоёр цагт хүрэх болохоор баримжаа нь мэдэгдэхгүй болох юм. Хоёрт, Хангайн уулархаг газарт олон жил суусан хүнд, хээр талын уул бол дов толгой шиг санагдах юм. Тэгээд талын их өвсөн дундуур балархай замаар явж байтал зам харагдахгүй болж бид замаа алдаад төөрч мунгиналаа. Хаашаа л харвал мэлийсэн тал, саргүй харанхуй шөнө ямар ч баримжаа байхгүй, айл олдохгүй боллоо. Бид жаахан ийшээ тийшээ явлаа. Замд саад болох уул хад дайралдахгүй байлаа. Тэгээд явж байтал замд бага сага чулуу дайралддаг боллоо. Удахгүй нэг том гэр шиг овгор юм бидний өмнө тулгарлаа. “Гэр юм уу?” гэж баярлаж буугаад үзсэн чинь өндөр чулуун овоо байна. “Тал дунд ийм овоо байдаггүй юм сан даа” гэж би хэллээ. Бүр гайхлаа. Чиг зүгээ ч алдлаа. “Одоо яах вэ? Өглөө болтол эндээ зогсож байгаад гэрэл орохлоор чигээ олъё доо” гэж жолооч бид хоёр шийдлээ. “Би нэг жаахан довон дээр гарчихсан шиг байна” гэж жолооч маань хэлж байна. “Жаахан довон дээр ийм том овоо баймааргүй юм сан” гэж би хэлж байлаа. “Довон дээр овоо байдаг байдаггүйг та л мэдэх байх даа” гэж жолооч маань ёжиж байна. Газар мэддэг гэж шөнө давхиж яваад хөдөө хонох болсондоо би их гонсойж “Хорь гучин жилийн өмнө гарсан хүн, газар нутгаа мартчихжээ” гэх зэргээр жолоочийн өмнө биеэ зөвтгөх арга эрж байлаа.

	Тэгээд машиндаа зүүрмэглэн суутал удалгүй үүр цайж нар гарлаа. Газар нутгаа ажиглан харвал бид хоёр алдарт Матхаан уулын яг орой дээр нь ирээд зогсчихсон байлаа. Хөгийн юм шүү! Шөнийн харанхуйд замгүй, машинаар давхиж яваад орой дээр нь гарчихсаныг бодоход хэр зэргийн өндөр уул гэдэг нь мэдэгдэж байгаа биз. Матхаан уул бол хээр тал нутагт өндөр уул гэж санагдахаас биш, чухамдаа Хангайд бол дов гүвээ гэхээр газар юм. Ойр хавьд уулгүй болохоор их холоос харагддаг байжээ. Хагсаасан морьдыг орой дээр нь гартал уралддаг байсан юм. Бид морь уралддаг замаар явж байгаад замаа алдсан боловч их хол зөрөлгүй уулын орой дээр ирсэн юм байжээ.

	Түүнээс хойш би тал хээрийн уул нурууг сайн сайхан гэж магтахаас биш, өндөр бэрх гэж сүржин юм ярихаа больсон, зам мэддэг гэж сагсуурахаа ч больсон билээ.

	Жолооч маань намайг шоолоод битүүхэн инээж л байна. Би түүнийг анхаарах завгүй хөх униар татсан өргөн шар талаа ширтэн хараад сэтгэлийн түмэн хүлгийг нэгмөсөн задалсан мэт бахдан баярлаж байлаа. Тал нутгийн сайхан үзэсгэлэнг хангай нутгийн жолоочид ойлгуулах гэж оролдоод их ядаж билээ. “Сүндэрлэсэн уул сайхан байдаг бол мэлийсэн тал ч бас сайхан шүү дээ” гэж би дахин дахин хэлж билээ.

	1966 оны 4-р сарын 14-ний өдөр өрөлтөд оруулж

	1966 оны 6-р сарын 6-ны өдөр 

	5000 ширхэг хэвлэв. 

	 

	Хэв. хуудас 4,63 

	Хэв. нэгж хуудас 6.3 

	Тооцооны хуудас 4,5 

	Цаасны хэмжээ 84Х108/32

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

CymNaauMTr A3MXIX3A 33pUYYaraHa.

